
 No begynner det å nærme seg jul, og fylkesstyret har hatt sitt 
siste møte for i år med påfølgjande julemiddag. 
 
Vi vil takke alle medlemmer for innsatsen de har gjort med 
prosjekta og haustfestane dykkar. 
 
Årets julegåve for fylket sin del kom tidleg i år, i form av at vi er 
blitt tildelt landsleir i 2022!!! 
Vi i fylkesstyret er veldig opptekne av at alle medlemmer og 
klubber i fylket skal føle seg inkludert i arbeidet, så vil du bidra 
er det berre å ta kontakt med oss i styret eller dei på 4H 
kontoret vårt. 
Vi vil treng all den hjelp vi kan få. 

I løpet av 2020 så vil endeleg dei nye digitale prosjekta komme, 
styret har fått litt innføring i dette og er klare til å informere 
klubbrådgjevarane om dette på Inspirasjonssamlinga 10.-12. 
januar, så vi oppfordrar alle klubbane til å sende minst 1 av  
klubbrådgjevarane sine på samling. 
 
Sjølv om vi går over til digitale prosjekt så vil dei gamle prosjekt- 
hefta vere tilgjengelege for bruk i 2020 på lik linje i ein 
overgangs- periode, men de bør prøve ut den nye digitale 
prosjekt-plattforma, slik at vi kan utvikle prosjekta til å bli så 
gode som mulig. 
 
7.-9. februar er det igjen klart for Superhelg. 
Denne gangen har vi valt å  vere på Sande skule. 
I tillegg til at vi skal vere på ein ny plass, har vi og valt å leggje 
plakettfesten til laurdagskvelden under Superhelga, der de 
som deltek på styrekurs også får vere med å heidre plakett-
mottakarane våre. 
Så vi håpar klubbane sender heile styret sitt til Superhelga då 
ein får verdifull opplæring i vervet sitt, samt at ein får delta 
på årsmøte på søndagen, der ein kan vere med å bestemme 
kva 4H Sogn og Fjordane skal drive med det kommande året. 
 
Til slutt så vil eg på vegne av fylkesstyret og 4H kontoret 
ønske alle i 4H Sogn og Fjordane ei riktig god jul og godt nytt 
år. 

 

 

 

 

 
 
mvh. Eirik Hortemo Vikøren  
-fylkesstyreleiar 4H Sogn og Fjordane 

 

 

 

Utgjevar: 

4H Sogn og Fjordane  
Hafstadgården 
Fjellvegen 11 

6800 FØRDE 

Tlf: 960 96 782 

www.4h.no/sognogfjordane/ 

Redaktør: Hilde Sværen 
Redaksjonen avslutta 10. desember 2019 

 

På 4H-kontoret i Hafstadgården  
i Førde finn du: 

 
Organisasjonsrådgjevar  
Hilde Sværen 
960 96 782 e-post: hilde.svaeren@4h.no 
 

 

Organisasjonsrådgjevar 
Kari Anne G. Årset 
960 96 782 e-post: kari.anne.aarset@4h.no 
 

 

 

Prosjektleiar Draumeplassen 
Roger Eide 
e-post: roger.eide@4h.no  

http://www.4h.no/sognogfjordane/
mailto:hilde.svaeren@4h.no
mailto:hilde.svaeren@4h.no
mailto:kari.anne.aarset@4h.no
mailto:roger.eide@4h.no

Inspirasjonssamling for vaksne 
Nordfjordeid 10. – 12. januar 

 
Velkommen til inspirasjonssamling for vaksne i 4H på Nordfjordeid 10. - 12. januar. 
Dette er samlinga for deg som er klubbrådgjevar, alumn eller vaksen ressursperson i 
4H. - Få nye idear, ny kunnskap og møt andre kjekke vaksne i 4H. 

Samlinga er på Nordfjord Hotell. 
Hotellet er kjent for god mat og har svømmebasseng og spa-avdeling. 

På samlinga legg vi vekt på at du skal få nyttig kunnskap som du kan bruke i eigen 4H-klubb – og at  
du gjennom samtale med andre vaksne i 4H kan hente inspirasjon til det neste 4H-året. 

 

 

 

Foto: Camilla Nesheim 

Program for samlinga  
Fredag 10. januar:  

19.30:             Middag 
20.30:             Velkommen, presentasjon og bli kjent. 
21.00              Fylkesstyret sin time 
22.00:             Ferdig for dagen. 4H-butikken open. Vi lar praten gå. 

Laurdag 11. januar 

08.00:            Frukost 
09.00:            Digitale verktøy i 4H – ny digital prosjektplatform, medlemsregisteret og nye nettsider 
12.30:            Lunsj 
14.00:            Uteaktivitet – ta med klede til å vere ute i 
15.00:            Kreativ verkstad på Eid Miljø – her får vi prøve ulike aktivitetar som vi kan gjere  
                      heime i eigen klubb 
19.00:            Middag, aktivitetar og sosialt 

 Søndag 12. januar 
08.30             Frukost 
09.30:            Nytt frå 4H Sogn og Fjordane og 4H Norge 
10.30:            Drift av 4H-klubben – synleggjering, medlemsverving, samarbeid med styret  
                      og andre relevante tema 
12.30:            Lunsj og heimreise 

  

Praktisk informasjon: 
Pris: 
Inspirasjonssalinga kostar kr 2600 pr person i dobbeltrom og kr 3100 pr person i enkeltrom. 
Det er mogeleg å vere med på samlinga utan å overnatte, dagpakken kostar kr 400,- pr dag. 

Faktura blir sendt til klubben. Bindande påmelding. Berre avmelding grunna sjukdom blir refundert. 

Påmelding: 
Personleg påmelding via ”Min side” (oppe i høgre hjørnet) på heimesida www.4h.no/sognogfjordane. 
Legg inn medlemsnummeret ditt og passord.Legg også inn ev. allergiar, sjukdomar e.l. som vi bør vite 
om. 

Manglar passord? 
Om du manglar passord kan du be om å få dette på e-post. Du må ha e-post adresse registrert i 
medlemsregisteret. Manglar du dette kan du be ein i klubbstyret eller 4H-kontoret om å legge adressa 
inn for deg. 

Påmeldingsfrist:  
Innan 3. januar.  
 

Har du spørsmål, kontakt 4H-kontoret. Du finn kontaktinfo på heimesidene våre. 

Superhelg i 4H 
 

 
 
Velkommen til Superhelg 7. - 9. februar på Sande! Her blir det Styrekurs, 
Plakettfest og årsmøte i 4H Sogn og Fjordane. 

Superhelg er 

• Styrekurs for alle som sit i styret i 4H-klubben 
• Plakettfest for dei som mottok 4H-plaketten i 2019 
• Fylkesårsmøte 

Melder du deg på Superhelg Styrekurs får du opplæring i styrevervet ditt på fredag og laurdag. I tillegg 
får du lære meir om kva som skal skje under årsmøtet på søndagen. Årsmøtet er del av 
styrekursopplæringa, slik at du blir godt kjent med den viktigaste demokratiarenaen i organisasjonen. 
Superhelg styrekurs blir på Sande skule, der vi har kurs, et, søv og har artige aktivitetar i lag. Du får 
også vere med på plakettfesten som skal haldast i Gaularhallen. Her pyntar vi oss opp, et god mat og 
heidrar dei som fekk 4H-plaketten i 2019. 

Fylkesårsmøtet på søndagen er i Gaularhallen. Årsmøtet er også ope for klubbar eller medlems-
organisasjonar som ikkje er med på superhelga. 

Helle Formo Hartz frå Sentralstyret i 4H Norge vert med oss denne helga, og vil vere tilstades både  
på Styrekurset og plakettfest i tillegg til på fylkesårsmøtet. 

  

Styrekurs 
Vi har heile 7 ulike kurstilbod for deg som skal på superhelg: 

Ny i klubbstyret: For deg som er fersk i styret i klubben. Her lærer du om styreverva, samarbeid, 
styret sine oppgåver og kjekke aktivitetar. For deg mellom 10 og 13 år. 

Leiar / nestleiar: Lær å leie klubben, om styret si rolle, om samarbeid, om det å ta ordet og morosame 
leikar som de kan bruke på møte i 4H-klubben. 

Kasserar: Lær å føre rekneskap og kassabok for klubben, om budsjett og litt om kor ein kan søkje 
pengar. 

Sekretær: Lær å skrive referat og møtebok, om informasjonsarbeid og styrearbeidet. 

Trivselskurs: For deg som er over 15 år, som har delteke på styrekurs før og vil lære meir om korleis 
skape aktivitet i klubben 

Årsmøtekurs: For deg som er over 14 år, som har delteke på styrekurs før, og som vil lære meir om 
demokratiet som årsmøtet er. Her blir det trening i innlegg frå talarstol, tale- og debatteknikk samt 
korleis ein kan vere aktive under eit årsmøte. 

Friluftshelt: For deg som vil lære meir om friluftsaktivitet i klubben din og leggje til rette for at 4H-
klubben kan ha meir aktivitet ute. 

Felles program: 
Fredag kveld lærer vi om årsmøtet og blir kjende med kvarandre. 

Laurdag blir det plakettfest, med middag, underhaldning og utdeling av plakett i Gaularhallen. 

Søndag er det fylkesårsmøte i Gaularhallen. 

Praktisk informasjon: 
Pris: 
Superhelg: kr 900,- per deltakar. 
Fylkesårsmøte: Er inkludert i prisen for superhelga. Dei som berre deltek på årsmøtet betalar kr 250,-. 

Faktura blir sendt til klubben. Bindande påmelding. Berre avmelding grunna sjukdom blir refundert. 

Påmelding: 
Personleg påmelding via ”Min side” (oppe i høgre hjørnet) på heimesida www.4h.no/sognogfjordane.  
Legg inn medlemsnummeret ditt og passord. 

Merk:  
Hugs å melde deg på det delkurset du skal delta på (leiar, sekretær, kasserar, ny i klubbstyret, 
Trivselskurs, Årsmøtekurs eller Friluftshelt). 

Legg også inn ev. allergiar, sjukdomar e.l. Du er automatisk påmeldt fylkesårsmøtet om du ikkje har 
gjeve melding om noko anna. 

Manglar passord? 
Om du manglar passord kan du be om å få dette på e-post. Du må ha e-post adresse registrert i 
medlemsregisteret. Manglar du dette kan du be ein i klubbstyret eller 4H-kontoret om å legge adressa 
inn for deg. 

Påmeldingsfrist: Innan 23. januar. 

Vaksenleiar: Deltakarane må ha med seg vaksenleiarar på Superhelga, minst 1 vaksen pr 15 
deltakarar frå kommunen. Det går fint å samarbeide om vaksenleiar. 
Vaksenleiarane må rekne med litt dugnadsarbeid i løpet av helga. 

Ta med: Sovepose, liggeunderlag, skrivesaker, klede (inne og ute), toalettsaker, innesko/tøflar/tjukke 
sokkar, lommepengar – og elles det du treng i løpet av helga. 

Det er veldig kjekt om du tek med deg litt fine klede til plakettfesten – vi oppmodar plakettmottakarane 
om å ha bunad, så då er det kjekt å pynte seg når ein skal vere saman med dei. 

Mat og overnatting: vi skal overnatte på Sande skule, i klasserom der. Du vil få servert mat i kantina 
på skulen. 

Reise: Vi sender ut forslag til bussruter til dei som har meldt seg på. 

Meir informasjon: om superhelga blir sendt på e-post eller i posten til den enkelte deltakar 2 veker før 
kursstart. Informasjonen blir òg lagt ut på www.4h.no/sognogfjordane. 

Har du spørsmål, kontakt 4H-kontoret. Du finn kontaktinfo på heimesidene våre. 

Program superhelg 
Fredag 7. februar 

17.00 Registrering av deltakarar 
18.15 Opning 
18.30 Middag 
19.30 Årsmøteopplæring 
20.30 Bli kjent-opplegg i gruppene og kursstart 
22.00 Leikar 
23.00 Ro for natta 

Laurdag 8. februar 

07.30 Vekking 
0.800 Frukost 
09.00 Kursstart 
12.30 Lunsj 
13.30 Kursa held fram 
16.15 Nons – Tid til å pynte seg 
17.00 Oppmøte Plakettfest 
18.00 Middag – Plakettfest 
19.30 Utdeling av plaketten 
20.30 Kursa held fram, meir om årsmøtet,              
quiz og avslutning 
22.00 Fritid – kveldsmåltid 
24.00 Ro for natta 

Søndag 9. februar 

07.30 Vekking 
08.00 Frukost 

Årsmøte i Gaularhallen 
09.30 Registrering 
10.00 Opning av årsmøtet 
12.00 Lunsj 
13.00 Årsmøtet held fram 
15.00 Årsmøtet vert heva  

Fylkesårsmøte 

 
Vil du vere med å bestemme kva som skal skje i 4H Sogn og Fjordane det neste året?  
 
Årsmøtet i 4H Sogn og Fjordane er søndag 9. februar frå kl. 09.30 - 15.00.  
 
På årsmøtet vert mellom anna årsmelding og rekneskap for 2019 handsama. Så skal det 
vedtakast årsplan og  budsjett for dei neste åra – og mest spennande av alt innspel til 
Landsleir 2022 og val av nytt fylkesstyre. 
 
På årsmøtet vert også prisen til Årets 4H-klubb i Sogn og Fjordane delt ut. 
 
Årsmøtet er ein del av styrekursopplæringa og alle på styrekurset er automatisk påmeldt 
årsmøtet. Møtet er også ope for dei som ikkje er med på superhelga. Desse melder seg på 
ved å sende e-post til 4H-kontoret.  

 

Kven skal sitje i fylkesstyret? 
I februar 2020 er det årsmøte og val av nytt styre i 4H Sogn og Fjordane. Valkomiteen er 
i gang med sitt arbeide, og ønskjer mange gode framlegg til kandidatar! 

Kanskje hadde det vore fint om nokon frå nettopp klubben din var med i fylkesstyret?  
Først og fremst er dette sjølvsagt eit høve til å påverke. Men gjennom eit slikt verv får ein 
erfaringar, opplevingar og vener for livet. Kanskje dukkar det opp moglegheiter som ein aldri 
hadde fått elles? 

Du kan føreslå deg sjølv eller andre. Valkomiteen tek kontakt med den som blir føreslått etter 
behov. Ta kontakt med 4H-kontoret for å melde inn forslaget ditt. 

Storkurs 
13. – 15. september var det storkurs på Vassenden. 
Som vanleg var det mange spennande kurs, glade 
deltakarar og god stemning.  
Nytt i år var fellesaktiviteten på søndagen, i år var det fokus på 
internasjonalt arbeid i 4H og vi hadde besøk av Kathrin frå 
Sveits som var på IFYE-utveksling og vi fekk smake gambisk 
mat og te, og prøve gambiske leikar og spele trommer. 

Teltliv, turar, 
aktivitetar og 
tevlingar …  

… Og mange kjekke 4H-arar – slik er det å vere på Fylkesleir. 
Leirkomiteen frå Bergrosa 4H og Hafslovatnet 4H hadde lagt til 
rette for 4 flotte, travle og kjekke dagar på Hafslo i slutten av juni. 

Tusen takk til alle som var med på å lage 
dette til ein kjempeflott leir – leirdeltakarane, 
vaksenleiarane, dugnadsfolk og leirkomite! 
 
Foto: Benedikte D. Tverberg, Margrethe D. Tverberg 
og Ann-Elisbeth Skjerven 

Det er dejlig å være norsk 
i Danmark! 
 
…det kan i allefall dei 53 som reiste frå Sogn og Fjordane til Bornholm i 
sommar stadfeste! I sommarferien reiste vi med buss frå Førde kvelden 

19.juli, og fekk oss ein flott busstur gjennom Noreg og Sverige før vi tok båten over til den danske øya 
Bornholm. Som seg hør og bør leia Sogn og Fjordane an i inntogsmarsjen, og heiaropa våre ljoma over 
heile øya!  
 
I løpet av denne veka vart vi godt 
kjende med nordmenn, danskar, finnar, 
nokre få svenskar og vi storkosa oss i 
strålande vér! Besøk på 
middelaldersenter, minigolf, seglbåt og 
byvandring var berre noko av det vi 
fekk oppleve! I tillegg lagde 4H-arane til 
ein 4H-fair med aktivitetar, mat og god 
stemning, og sjølvsagt vart det spelt 
volleyball under steikande sol!  
 
På kveldane var det miljøtorg, artig 
underhaldning og allsong og tid for 
sosialt samvære. Det var berre 50 
danskar som laga til leir for oss, men 
dei arbeida med styrken, 
engasjementet og serviceinnstillinga til 
500! Vi er utruleg takksame for ei fantastisk leiroppleving!  
 
Det må også seiast 
at deltakarane som 
reiste frå Sogn og 
Fjordane var heilt 
supre å ha med 
seg på tur, ein flott 
gjeng med glad og 
engasjert ungdom! 
Vi håpar at de 
hadde det like kjekt 
som oss, og at de 
blir med til Bodø i 
2020!  
 
Julekos og klem frå 
Eirik, Eirik, Aina og 
Inger-Margrethe 
��� 

Haustfestar i 4H-klubbane 
 

Driva 4H inviterte til haustfest ved gapahuken. På dagtid blei flotte 4H-prosjekt viste fram og vurderte 
på Holsen skule. Born, ungdomar og vaksne skapte ein skikkeleg god aktivitetsfest i den varmande 
kveldssola. 

 

 

Von 4H har feira Haustfest og 50-årsjubileum! Fullt hus, flotte 4H-prosjekt, morsom underhaldning, stort 
åresal - og rømmegraut og kremkake. 

Hurra for Fjellreven 4H i Hornindal som gjennomførte 
sin aller første Haustfest! Det var godt oppmøte, 
kjekk underhaldning, god servering, masse gevinstar 
til loddsalet og god stemning i salen - akkurat slik det 
er på bra haustfestar. 

 

 

 

 

I Blåklokka 4H fekk 59 medlemmer 
godkjente 4H-prosjekt sine. Dei 
baud på flott underhaldning, 
bugnande kakebord og eit svært 
lotteri.  

25.10 hadde Hafslovatnet 4H haustfest. 
I år har me hatt fellesprosjekt som var fylkesleiren til 4H 
Sogn og Fjordane. Så temaet på haustfesten var leir. Me 
serverte hamburger og sofa is. Og alle på festen måtte stå i 
matkø.. Ellers hadde me bildeframsyning frå året og leiren, 
åresal og kahoot. Ein kjekk fredagskveld på Hafslo  

 

 

Kvitveisen 4H har 40-årsjubilert i år. Flinke 4H-medlemmer leverte fine utstillingar, flott underhaldning 
og fornøgde gjester på festen sin.  

 

Sundag 27.oktober hadde Nausta 4H sin 
haustfest i Fosshalla i Naustdal.  
Medlemmane har jobba knallhardt fram 
mot haustfesten og siste veka har me 
hatt øvingar torsdag - laurdag. Flott 
program med Marcus og Martinus som 
konferansier, evt 2 medlemmer som 
etterligna dei Besøk av den 
verdenskjente komikaren Nikoline som 

kom rett frå turne i Saudi - Arabia, sketsjer, musikkinnslag og Kahoot. Vi avslutta programmet med at 
alle medlemmane måtte presentere seg med namn, tittel, prosjekt og evt styreverv.  
Turid Bruland som er oppvekstkoordinator i kommunen var invitert og ho delte ut merker til alle 
medlemmane. Vi hadde og ein plakett mottakare, Synnøve Skjærlie. 
Flott kveld med program, kafe og loddsalg ���� 

 

Tekst og foto: Hilde Berit Hylland 

19 
av medlemmane i Krunhjorten 4H har i 2019 vore saman om prosjektet: "Krokettplassen - hjartet til 
ungdomen i bygda vår". Prosjektet fekk i oppgåve av klubben å realisere byggjedraumen gjennom 
mange år: bygg som samlingsplass og lagringsplass på Krokettplassen. Klubbåret og klubbaktiviteten 
har vore også vore knytt opp mot å få realisert dette. No er vi i mål: Vi klarte det! 

 

Tekst og foto: Krunhjorten 4H 

 

26.oktober gjennomførte Fresvik 4H Haustfesten og 60 år. Alle medlemmane leverte fine og gode 
oppgåver. Kvelden blei feire med underholdning av medlemmane, gode «snittar» og selvfølgeleg 
kakebord. Spesielt invitert gjester var bla tidlegare rådgiverar. Kjekt a ha besøk av Eirik Vikøren. 

Tekst og foto Heidrun Hauglum 

Eikås 4H hadde fullt hus på 
haustfesten 26. oktober - og 
løyvde 1 liter betasuppe. 
Godt berekna!  

Foto: Merete Støfring 

 

Fossekallen 4H i Oppstryn. Foto Anne Jorunn Brekke 

 

Haustfest i Snønipa 4H.   
Foto: Pål Sandal 

 

Flink 4H hadde haustfest 24.okt på Viksdalen skule.  
Alle 11 medlemma fekk godkjendt prosjekta sine 
som vart vurdert og delt ut av tidlegare 4H voksne frå 
bygda vår. Vi markerte også at Flink 4H var 65 år i år 
og at vi fekk Gaular kommune sin kulturpris 2018 i 
desember i fjor.  
 
Vi starta festen med ein felles 4H lovnad og 
melodiøs klappe-song etter songen «Earth». Vidare 
bestod programmet av heimelaga dans, sketsjer og 
song. Vi hadde også ein appell for dagen, sidan det 

var FNdagen. Ca 100 kom for å vere med oss og dei fekk servert betasuppe, saft, kaker og kaffi.  
Avslutta festen med loddsalg og utlodning.  
Det var ein veldig kjekk haustfest!      Tekst og foto: Hildegunn Hoff Hana 

Søndag 20.10.19 kl 16.00 – 18.30 i 
Haugtun på Vereide. 

22 medlemmar hadde laga flotte 
utstilingar og fekk gode tilbakemeldingar 
på arbeidet dei hadde gjennomført dette 
året. 

Haustfesten starta som alltid med 
høgtidleg utdeling av merker til alle. 
Deretter var det sketsjar, songnummer, 
dans, vitsar og leikar frå scena.  

Midt i programmet hadde vi åresal, og 
deretter samla alle seg i kjellaren for å 
ete nydeleg betasupa og kake. Så heldt 

vi fram med fleire programinnslag og litt info frå scena. 

Kvelden høgdepunkt var då nokon av dei eldste medlemmane entra scena i fult ballettutstyr og dansa til 
Svanesjøen. Det var trampeklapp frå publikum, og var ei fantastisk avslutning på kvelden. 

Slike flotte ungdommar som byr på seg sjølv er verkeleg gode førebilde for dei yngre medlemmane!  
  

Tekst og foto: Ingunn Nyheim 

 

 

 

Hei og Hå 4H på Bryggja. 

Leirliv på Vona 
 

 

 
 
Von 4H arrangerte leir på Vona siste helga i 
mai, for klubbane i Naustdal 

Vi var 26 stykker som overnatta ute i telt, hengekøye 
eller svevetelt. 

Vi hadde konkurransar og ulike leikar. Kano, kaiakk, og 
robåt vart flittig brukt av ivrige unge. Vi hadde alle typar 

veir, men hugsar nesten berre det gode. Vi erfarte korleis det kan vere lurt å kle seg og kva sko som ikkje 
passar uti våt skog. Dei fleste sov godt gjennom natta, men nokre måtte fylle på med varmare klær. Om 
morgonen våkna vi til snø langt nedi liane. Vi fekk servert god mat, ja til og med brownis og pavlovakake får 
ein uti skogen. Vi hadde to supre dagar ute og gler oss alt til neste gang. 

 

 

 

 

 

 

 

 

 

 

 

Tekst og foto: Åse Mari Haugnes, Von 4H  

Angelika S. Fimland, 
Malene Haldbrend og 
Kristine Ullaland sov tørt 
under tarp i 
hengekøyene sine. 
 

Ein av konkurransane 
var å kaste redningsline 
oppi ein båt. Det er 
mykje vanskelegare enn 
ein trur. 

 
 

Søndags morgon trekte 
vi tre fiskegarn. Desse 
gutane tok seg av 
sløyinga av dei 16 
fiskane.  

Aspirantleir i Jølster 

 
Vi hadde ein kjekk leir der ungane fekk fiske, sløye fisk, bade, bygge og rive leir, leike, bli kjent og mykje meir! 
Dette var ein kjekk leir og alle kosa seg����      Tekst og foto: Blåklokka 4H 

Aktive aspirantar på leir 
Fredag 09.august var det liv og røre på Ryggjabryggja, då 25 aspirantar var samla til 4H-leir 
For dei fleste var dette første ordentlege leir, og dei kjende på spenninga ved å bli kjende med 
nye jamnaldringar, vere oppe til seint på natt og å vere med på kjekke aktivitetar. Og mange 
hadde gleda seg til å sove ute i lavvo. 

 
Aspirantar frå Kløveren 4H på Rygg, Eggenipa 
4H på Breim, Snøklokka 4H på Vereide og 
Bukta 4H var med på aktivitetane fotball, 
sandvolleyball, køyre tube og ro i 
Nordfjordfæring. 4H-klubbane i Gloppen har 
nemleg fått ein eigen nordfjordfæring i gåve frå 
museet og Nordfjordbåtlaget, med det 
klingande namnet «Vesle Viking». Og denne 
kvelden stilte Nordfjordbåtlaget på med 
vaksne som lærte 10-11-åringane det 
grunnleggande ved å ro. Etterpå fekk dei lov å 
ro åleine, og det vart stort engasjement rundt 
båtliv, og «Vesle Viking» var i bruk både seint 
og tidleg. 

Området ved Ryggjabryggja er eit eldorado for vassaktivitetar, og kveldstimane denne augustkvelden vart 
utnytta maksimalt til roing, tubekøyring, bading og leik på vasstrampolina. Dei fleste bada til tennene skrangla 
og leppene var blå av kulde. Då vi skulle legge oss i lavoane, vart det litt action då himmelen over 
Sørstrandsfjella vart flerra opp av lynglimt. Men trass i at dette vart litt vel spennande, så sov dei fleste godt 
natta gjennom. Nokon måtte til og med vekkast då frukosten vart servert i Buda på Ryggjabryggja kl 08.30. 
Leiren vart avslutta med enno meir bading og roing før 25 slitne, men fornøgde aspirantar vart henta heim frå 
sin første leir.  

 

Kristoffer Rygg og Tord Langeteig på Gloppefjorden 

Juniorane Nora Eide, Kristina Eide, Vilte 
Sepukenaite og Even Kleppenes Rygg ved 
Kløveren 4H har bidrege med matlaging under 
leiren, samt jobba som utsendte journalistar under 
leiren. Her kjem intervjua… 

Navn: Kristoffer Brunsvik Rygg 
Alder: 10 
Klubb: Kløveren 4H 
Har du vert på leir før? 
Svar: Nei 
Kva er prosjektet ditt? 
Svar: Å bygge postkassestativ 
Har du sove i lavo før? 
Svar: Ja 
Kva synest du var kjekkast med leir? 
Svar: Fotball og tube 
  
Navn: Eirik Olai Listou 
Alder: 11 
Klubb: Kløveren 4H 
Har du vert på leir før? 
Svar: Nei 
Kva er prosjektet ditt? 
Svar: Aspirant, mekka og snikra 
Har du sove i lavo før? 
Svar: Ja 
Kva synest du var kjekkast med leir? 
Svar: Køyre tube 
  
Navn: Thea Kathrin Svarstad 
Alder: 11 
Klubb: Snøklokka 4H 
Har du vert på leir før? 
Svar: Nei 
Kva er prosjektet ditt? 
Svar: matlaging og turgåing 
Har du sove i lavo før? 
Svar: Nei 
Kva synest du var kjekkast med leir? 
Svar: få nye venna 
  

 
Navn: Ane Sunde Andenæs 
Alder: 10 
Klubb: Snøklokka 4H 
Har du vert på leir før? 
Svar: Nei 
Kva er prosjektet ditt? 
Svar: Matlaging 
Har du sove i lavo før? 
Svar: nei 
Kva synest du var kjekkast med leir? 
Svar: å bade 
  
Navn: Tord Langeteig 
Alder: 10 
Klubb: Bukta 4H 
Har du vert på leir før? 
Svar: Nei 
Kva er prosjektet ditt? 
Svar: fotball 
Har du sove i lavo før? 
Svar:  Nei 
Kva synest du var kjekkast med leir? 
Svar: fotball og sandvolleyball 
  
Navn: Aron Døskeland 
Alder: 10 
Klubb: Bukta 4H 
Har du vert på leir før? 
Svar: Nei 
Kva er prosjektet ditt? 
Svar: fotball 
Har du sove i lavo før? 
Svar: ja 
Kva synest du var kjekkast med leir? 
Svar: fotball og sandvolleyball 

Tekst og foto: Ingunn Nyheim 



Trekløveret 4H i Krokapollen 
Trekløveret 4H hadde ein fantastisk overnattingstur til Norsk Kystleir i Krokapollen  
24. -25. august.  

Vi var til saman 23 4H-arar med alder frå 10-18, 5 vaksne 
medhjelparar frå klubben og i tillegg inviterte vi med Kathrin 
som er på IFYE- utveksling hos 4H i Sogn og Fjordane. 
Dagane gjekk med til utforsking av livet i fjæra og fjorden, 
padling, øve med seglbåt og båt med påhengsmotor, bading, 
stuping, leik og læring. Hei og Hå 4H frå Bryggja var der frå 
fredag til laurdag – så laurdag vi også saman med dei.  
Alt i alt ein sosial, lærerik og superkjekk helg.   

Tekst og foto: Dianne Eikås  

På fjelltur med Audhumbla 4H 

 
Me køyrde ein times tid opp på Filefjell og inn mot Eidsbugarden. Der var me på ei privat "strand" som er  
laga til, så alle kan bruke den. Medlemmene fyrde opp eit ganske stort bål og laga til maten. Kutta opp aure, 
hadde i lapskausblanding , matfløyte og krydder. Dette vart sett på glør i aluminiumsformar ein halv time -- 
kjempegodt. Mens maten vart laga gjekk nokre tur til ein liten topp, andre fiska eller berre kosa seg. Så var det 
matpause og litt leik. Dei som hadde lyst laga banansplitt på resten av glørne. Me slutta av med ein liten gåtur 
og smakte på blåbæra.  
Fin tur i fantastiske omgjevnadar.     

 

             Tekst og foto: Anne Nedrehegg 

Mona Lene på 4H-utveksling i USA 
I sommar hadde eg nokre av dei 
beste vekene i livet mitt så langt. 
Eg var fire veker i USA på 4H-
utveksling. Der budde eg i ein 
vertsfamilie for å bli kjend med 
kulturen og korleis familielivet er 
i USA. På turen opplevde eg alt 
frå kvardagslege gjeremål til 
sightseeing i Washington DC og 
turar med vertsfamilien min.  

Den første heile dagen i USA reiste alle som var på 
utvekslinga på sightseeing i Washington DC. Det var sol heile 
dagen og temperaturen var på 30-35°C. I byen var vi mellom 
anna innom Washington-monumentet, 2. verdskrig-
monumentet og det Kvite Hus, i tillegg til andre monument. Då 
vi skulle ete lunsj, gjekk nokre av oss innom Ollie’s burger. Eg 
åt min første, ekte amerikanske burger og den var god! Til 
dessert vart det sjokolade-milkshake, for å få eit fullt 
amerikansk måltid. På slutten av dagen var vi på museumet 
«National Air and Space Museum», som hadde ulike modellar av fly og rakettar. På bussturen tilbake til 
hotellet hadde vi allsong med norske, engelske og spanske songar. Det var ein fin dag der vi fekk nye vener 
frå Costa Rica, i tillegg til å bli betre kjend med dei andre frå Noreg. 

 

 

 

 

Dagen etter venta den største dagen på heile turen. Vi 
reiste til vertsfamilien! Eg og Alina reiste saman til ein 
av flyplassane i Detroit i Michigan. På flyplassen venta 
vertsfamiliane våre med plakatar med namna våre på. 
Det var kjekt og endeleg få møte dei, etter å ha sendt 
e-postar med dei i over to månader.  

Den første dagen gjekk til å bli betre kjend med 
vertsfamilien og plassen eg skulle bu på i over tre 
veker. Eg og Katrina, vertssøstra mi, måla 
porselenshestar, spelte ulike spel og laga mat saman.  

Etter nokre dagar reiste vi på camping til "Up North" i 
Michigan. Der sov vi i telt fire netter. På dagane gjekk 
vi på turar og reiste til nokre småbyar i området. På 
kveldane fiska vi i Pickerel Lake som ligg rett ved 
sidan av campingplassen. Vi fekk to fiskar den første 
kvelden og dei åt vi til middag dagen etter.  

Ankomst Washington DC. Foto: Max Strass 

Heime med dei tok eg del i det  
vanlege familielivet. Vi planta plantar, 
baka bananbrød og laga bivokslys. 
Eg var også innom eit tannlegekontor 
og eit postkontor. Det var litt kjekt å  
sjå korleis det er i forhold til i Noreg. 
Dagen før uavhengighetsdagen deira, 
reiste vi til ein landsby for å sjå på 
fyrverkeri. Det er desidert det største 
og finaste fyrverkeriet eg har sett. 

Vi reiste til Kentucky i seks dagar for  
å vere med på BreyerFest, ein 
hestefestival. Den første dagen i 

Kentucky reiste vi til Mammoth Cave, som er verdas lengste grotte. Der var vi på ein guida tur gjennom ein 
liten brøkdel av grotta. Det var spennande og sjå korleis vatnet har gravd ut alt saman! Etterpå rei vi på  
hestar gjennom ein skog i det same området.  

 

 
På BreyerFest såg vi selvfølgeleg mange hestar og hesteshow. Det var også boder som selte hesteutstyr og 
mange telt med ulike aktivitetar. Ein kunne få helse på alle hestane i stallen og nokre av eigarane skreiv også 
autografar.  

Då vi kom heim frå Kentucky var det berre nokre få dagar til eg skulle reise heim. Ein av dei dagane laga eg 
risgraut til dei. Det likte dei veldig godt og er noko som dei kjem til å lage fleire gongar. Eg og Katrina lagde 
kvar si scrapbook frå tida eg var der og dei laga vi ferdig då. Eg tok med meg den boka heim og den er eit 
utruleg fint minne frå turen.  

Eg er takknemleg for at eg var så heldig som vart plukka ut til denne utvekslinga. Den har gitt meg verdifulle 
minner, fantastiske opplevingar og ikkje minst vener som eg vil ha resten av livet.  

 

Tekst: Mona Lene Bjørvik, Foto: Mona Lene Bjørvik og Jim Ford 

Lagar sin eigen sommarjobb 
 
-Det er mykje kjekkare å jobbe på kaféen og snakke med folk 
enn å stå i siloen, seier Jon Nesdal (15). 14 av dei 20 
medlemmene i Fjellrosa 4H er engasjerte i å arbeide i 
Sjøkanten kafé og husflidsutsal. 

Kvar sommar opnar dei dørene til kaféen og i år er det ope kvar dag 
fram til og med 28. juli. Sjøkanten kafé held til i Rand Grendahus i Stryn 
kommune. Panoramavegen mellom Stryn og Eid går like forbi kaféen og 
mange turistar finn vegen. 

 

 

 

 

 

På kjøkkenet denne dagen er Gunn Kristi 
Tvinnereim (17) og Malene Hopland (17). Dei syter 
for at kundane får den maten dei har bestilt hos Jon 
som styrer kassa. 
-Svele med pudding, som er ein nordfjordspesialitet, er mest populær hos gjestene, smiler Gunn Kristi, men 
det går også mykje pizza og kaker. -Vi lagar maten her, legg Malene til, -Søndag er vanlegvis den travlaste 
dagen, då er vi som oftast 4 som er på jobb – og regnvêrsdagar er meir travle enn soldagar. 

Idéen om å starte Sjøkanten kafé kom fordi det vanskeleg å finne andre sommarjobbar på Hopland og 
Randabygda der Fjellrosa 4H held til. For ungdommane her er ofte valet gardsarbeid eller ingenting. Arbeidet 
med kaféen engasjerer også fleire av dei yngste medlemmene som jobbar saman med seniorane i klubben. I 
tillegg er det alltid ein vaksen som har bakvakt og kan kontaktast dersom det oppstår behov for det. 

På Sjøkanten kafé er det eit breitt utval av handverksvarer frå mange lokale 
produsentar – her kan du finne alt frå julepynt og grytelappar til gyngestolar og 
strikka sokkar. 

Ein annan attraksjon er Tvinnefossen – om lag 1,5 km på god veg frå kaféen 
stuper fossen mot fjorden – og det er mogeleg å gå bak fossen. Vegen inn til 
fossen er også pynta med «insekt» av ulike typar. 

-Det kjekkaste med å jobbe på kaféen er å prate med gjestene og vere saman 
med dei andre ungdommane, det er Gunn Kristi, Malene og Jon heilt samde 
om. -Og så er det kjekt å få snakke engelsk legg Gunn Kristi til, medan Malene 
tykkjer det er ei fin arbeidserfaring å vere med å planlegge og gjennomføre 
kafédrifta. 
-Å ta oppvasken og oppryddinga, og vere inne når det er fint vêr er det 
kjedelegaste, det er også alle tre samde om. -Og så er det litt kjedeleg når det 
er lite gjester. 



 
30 

Gaupa 4H gjennomfører 
61  grader Nord 
24. - 25. mai fekk medlemmane i Gaupa 4H delta på 61°Nord. 
Fredag ettermiddag vart medlemmane delte i to lag. Begge 
lag vart frakta med bil til ukjend startposisjon. 

 

På blått lag var det 14 medlemmar frå 4. til 5. klasse, 
medan raudt lag bestod av 10 medlemmar frå 6. til 9. 
klasse.  
Blått lag vart køyrt fram til Hildastøylen. Der fekk dei 
informasjon om overnatting i hytte og at dei kunne legge 
frå seg underlag og soveposar. Etter å ha pakka 
sekkane for ein dagstur måtte dei orientere seg fram til 
første post, der dei fant proviant og plankar som dei 
trengte på turen. Dei gjekk stien framover dalen frå eine 
merket til neste. Ved kvar sløyfe fekk dei spørsmål om 
naturen og poeng tildelt ved riktig svar. Då stien kom 
heilt bort til elva, fekk dei utfordringa med å vasse over. 
Så gjekk turen tilbake til støylen der det vart grilling av 
pølser og mykje moro. 

 

Raudt lag vart sett av på Skarsteinsætra. Der vart 
dei orientert om opplegget og fekk i oppgåve å 
stemme på den dei meinte skulle starte som leiar for 
laget. Første oppdrag var å løyse ein rebus for å 
finne ein kasse med proviant og nyttig utstyr til turen 
og fordele dette rettferdig på deltakarane i laget. 
Vidare måtte deltakarane bære med seg ein planke 
som skulle nyttast til neste oppdrag. Turen gjekk mot 
Honnvasshytta der dei skulle overnatte. Laget måtte 
samarbeide for å løyse ulike oppdrag på vegen. 
Planken dei bar med seg vart nytta til å krysse elva 
ved «Fossen». Deltakarane måtte hjelpe kvarandre 
slik at alle kom seg tørrskodd over elva. Vidare fekk 
deltakarane ulike oppdrag som dei skulle løyse i 
fellesskap. Dei skulle svare på spørsmål, finne 
vegen ved hjelp av kart/GPS, finne namn på vatn og 
fjell, kaste ringar på pinne og hjelpe kvarandre over 

snøfonner og elvar. Poeng vart tildelt ut frå kor godt oppdraga vart utført. Ut på kvelden kom laget fram til 
Honnvasshytta. Der vart det varm mat og sosialt samvær. 

Laurdag gjekk blått lag frå Dragesetstøylen til Hestehytta. Dei kom først fram og måtte vente på raudt lag som 
kom heile vegen frå Honnvasshytta i tåka. Så vart det lunsj og nye tevlingar før ein til slutt kåra eit vinnarlag. 
61 grader Nord vart ei veldig kjekk oppleving for små og store! Positive og blide ungar og ungdommar 
samarbeidde, motiverte kvarandre og stod på for å løyse oppdrag i fellesskap.  

Tekst og foto: Harald Røyrvik 

Nausta 4H på Sandensøndag  
 

 

 

 

 

 

 

I Naustdal ���� Kjekt å få vise fram 
klubben for sambygdingane ��� Vi 
selde pinnebrød (ungane fekk steike 
sjølve på bålpanna), saft, kaffi og 4H 
lodd. ��� Vi hadde også 
tippekonkurranse og natursti som 
aktivitetar ��� Veldig kjekk dag med 
flott vær ����� 

Tekst og foto: Hilde Berit Hylland 

 

 
Under open 
himmel  
– med Flink 4H og  
Framsyn 4H 

Blåklokka 4H har jobba på natur-
møteplassen i Holtane 
Blåklokka 4H har brukt pengane 
frå Sparebankstiftinga Sogn og 
Fjordane til vidareutvikling av 
Naturmøteplassen vår i Holtane.  

4 aspirantar hadde dette som 4H 
prosjekt 2019, saman med 2 
rettleiarar/klubbrådgjevarar, samt at 
klubben hadde overnatting under 
open himmel der vi hogg ved og 
rydda litt skog/kratt. 

Foreløpig har vi planert litt i terrenget 
slik at ein klarar sette opp 2 lavvoar, 
vi har sett opp vedaskjul som er 
halvfullt med ved, laga eit nytt 
rastebord, og aspirantane laga 
fuglekassar og hengde opp.  
Toalettet vart også fiksa, då setet var knekt! 

Til våren vert det torvtak på vedaskjulet, litt fleire benkar og nokre mindre rastebord.  

Tekst og foto: Stine Marie Sunde 

Janne Helen Midttun Vervik, Fjordljos 4H i 
Vetlefjorden fekk æresdiplom utdelt på 
haustfesten i november. Fylkesstyreleiar Eirik H. 
Vikøren delte ut. 

 

Æresdiplom i 4H 
I sommar og haust har vi æra av å dele ut tre nye æresdiplom til damer som verkeleg 
har stått på for 4H. Gratulerer så mykje nok ein gong! 

 

 

 

 

 

Hilde Skogstad Øvreås, Skjold 4H i 
Skjolden fekk æresdiplomen utdelt 
på Fylkesleiren på Hafslo i juni. 
Fylkesstyreleiar Eirik H. Vikøren 
delte den ut. 

 

 

 

 

 

 

 

 

 

 

 

 

 

 Bodil Førde, Krunhjorten 4H i Ålfoten fekk 
æresdiplomen utdelt på opninga av 
Krokettplassen / haustfesten i oktober. Camilla 
Nesheim frå fylkesstyret delte ut diplomen. 

Oppslagstavla 
DIGITAL PROSJEKTPLATFORM 
No er det berre nokre veker til dei nye, digitale prosjekta vert lanserte! På 4h.no finn du meir 
informasjon om dei og kva som skal skje dei kommande månadane. 
 

SOFA 
har hatt årsmøte, og Aina Nordgulen held fram som leiar i SOFA. Følg med på Facebook-gruppa til 
deira for å få informasjon om aktivitetar som du kan vere med på. 
 

TRIVSELSAGENT 2020 
Les meir på nettsida eller ta kontakt med Hilde på 4H-kontoret om du vil vere trivselsagent i 2020. 
 

LEITAR DU ETTER DEN PERFEKTE JULEGÅVA TIL 4H-AREN? 
I 4H-butikken på 4H-kontoret har vi badehandkle, drikkeflasker, turkoppar, sitjeunderlag og 
ikkje minst dei flotte t-skjortene og hettegenserane med 4H Sogn og Fjordane sitt bumerke på. 
T-skjortene kostar kr 150,- og hettegenserane kr 350,-. 

 

 
 
 
 

 

LYST PÅ EI 4H-GARDSOPPLEVING? 
Finn 4H-gardane og sjå kva dei kan tilby på https://4hgard.no/  
 
Strand 4H-gard har ope for romjulsbesøk fredag 27.12 frå kl 11.00 til kl 13.00. 

 

Bli ven med 4H Sogn og Fjordane på Facebook!   

  
Legg oss til på Snapchat og Instagram, 4H Sogn og Fjordane, og få 
oppdateringar når vi har arrangement. 

 

Heimesida vår er 4h.no/sognogfjordane – der finn du oppdatert 
informasjon.    

https://4hgard.no/
https://en.wikipedia.org/wiki/File:Snapchat_logo.svg

Så glad er Inger-Margrethe for at 
4H Sogn og Fjordane skal 
arrangere Landsleir 2022! 
 
Fylkesstyret og 4H-kontoret 
ynskjer alle ei god jul og eit  
godt nytt 4H-år! 

